
ANNOTATSIYA 
Ushbu maqolada lisoniy birliklarning nutq, nutqiy faoliyat va bularning hosilasi o’laroq 

yuzaga keluvchi omillari hamda ularning tavsifi masalasi ko’rib chiqilgan. Ona konseptining 
kognitiv-freymli va  madaniy ahamiyatga ega  ikki xil tuzilishi, inson bilimining katta qismi til 
vositasida oʻziga xos madaniy matnlardan orttirilishini, shu tariqa til va madaniyat  egallanayotgan 
bilimni tasniflashi va shakllantirishini, bunda hatto oʻziga xos tarzda qoʻllanadigan kognitiv 
jarayonlar ham  boʻlishi mumkinligi  haqida so’z yuritilgan. 

Kalit so’zlar: kognitiv, freym, lingvistika, konsept, model, universaliya, semantic metatil 

КУЛЬТУРА, ЗНАНИЕ И ЯЗЫК – В ИНТЕРПРЕТАЦИИ СЕМАНТИЧЕСКОЙ 

ТИПОЛОГИИ 
АННОТАЦИЯ 

В статье рассматривается вопрос о языковых единицах, возникающих в результате 
речи, речевой деятельности, и факторах, которые возникают в результате этого, а также их 
описание. Двумерная структура материнской концепции, когнитивно-фреймированная и 
культурно значимая, предполагает, что значительная часть человеческих знаний 
приобретается посредством языка из определенных культурных текстов, и что язык и культура 
таким образом классифицируют и формируют приобретенные знания, и что могут даже 
существовать когнитивные процессы, которые применяются определенным образом. 

Ключевые слова: когнитивный, фрейм, лингвистика, концепт, модель, универсалия, 
семантический метаязык. 

CULTURE, KNOWLEDGE AND LANGUAGE - IN THE INTERPRETATION OF 

SEMANTIC TYPOLOGY 
ABSTRACT 

The article deals with the question of linguistic units that arise as a result of speech, speech 
activity, and the factors that arise as a result of this, as well as their description. The two-dimensional 
structure of the mother concept, cognitively framed and culturally significant, suggests that a 
significant part of human knowledge is acquired through language from specific cultural texts, and 
that language and culture thus classify and shape the acquired knowledge, and that there may even be 
cognitive processes that are applied in a specific way. 

Key words: cognitive, frame, linguistics, concept, model, universal, semantic metalanguage. 
   
Oʻtgan asrda tilshunoslik  jahonda, shu jumladan, Oʻzbekistonda katta yuksalishlarga erishdi. 

Biroq bu davrda erishilgan yutuqlar qay darajada katta va salmoqli boʻlmasin, tilning tizimi va 
strukturasi, uning ishlash tamoyillari, mohiyati, insonning bilish jarayoni va bu bilan bogʻliq boshqa 
muhim muammolari oʻz echimini topgandek tasavvurni uygʻotsa-da, aslida erishilgan natijalar 
toʻlaqonli asoslarga ega boʻla olmadi. Zotan,  bunda lisoniy birlikning mohiyati bir tomonlama, ya’ni 
til nuqtai nazaridan  oʻrganildi, tavsiflandi. Lisoniy birliklarning nutq, nutqiy faoliyat va bularning 
hosilasi oʻlaroq yuzaga keluvchi omillari hamda ularning tavsifi masalasi tadqiqotlar kun tartibidan 
tom ma’noda oʻrin ololmadi. Mavjud murakkabliklar orasida ayni davrgacha ham fanda oʻz 
maqomini topa olganicha yoʻq. Tilni insondan tashqarida oʻrganishning imkoni yoʻqligi, agar 
shunday yoʻl tutilganida ham, olingan natijalar keng qamrovli boʻla olmasligi aniq boʻlib qoldi. Ana 
shundan kelib chiqib, tilshunoslikda antroposentrik yondashuv katta ahamiyat kasb etishi alohida 
qayd etila boshladi. Shu bois, tilni insonda, insonni esa tilda oʻrganish dolzarblik kasb etdi va mazkur 
yondashuv tilshunoslikda antroposentrik munosabatlarning oʻrganilishi uchun mavjud ehtiyojni 
namoyon etdi. Til insoniyatning borligʻi, millat haqidagi ma’lumotlarni avloddan avlodga etkazib 
beruvchi vositadir. Uning markaziy unsuri, hech shubhasiz soʻzdir. Oʻtgan davrlarda “Ona” 
tushunchasini ifodalovchi Mutter/Ona soʻzlarining tub mazmuni  tilshunoslik doirasida chuqur 
oʻrganilmagan. 

Bugungi kun tilshunosligi nafaqat Mutter/Ona soʻzlarining leksik qatlam birligi sifatidagi  
xususiyatlari, ularning nutq tarkibidagi grammatik va uslubiy jihatlari kabi koʻplab alomatlariga, 
balki real va kognitiv olam masalalari yechimiga ham daxldor vazifalariga qoʻl urmoqda [Cole 1996, 
Labouvie 2006, Wiegand 1998, Gunyashova 2007,  Burov 2003]. Mutter/Ona konseptlarida real olam, 
kognitiv olam, madaniy olam va lisoniy olamning uzviyligi hamda izchilligi bilan bogʻliq 
muammolarning oʻrganilishiga boʻlgan ehtiyojning yuzaga kelgani, tadqiqotlar kun tartibidan oʻziga 
xos maqomda alohida oʻrin egallayotgani ham barchamizga yaxshi ma’lum [Quaiser-Pohl 1999, 
Shore 1996, Popova, Sternin 2003]. Tilshunoslikning muayyan boʻlimlarida ushbu  soʻzlar va 
ularning lisoniy tabiati masalalari tadqiqotchilar tomonidan oʻrganilganligiga guvoh boʻlamiz. Biroq, 
qayd etilgan muammolar doirasidagi masalalar echimi sari olib borilayotgan  harakatlar nazarda 
tutilsa, bu soʻzlar va ularning murakkab tabiati tavsifiga katta ehtiyoj mavjudligi namoyon boʻladi. 

Olimlar bilim va madaniyatning bir-biri va boshqa tizimlar bilan, xususan, til bilan oʻzaro 
aloqasini oʻrganishmoqda [Strauss, Quinn 1997, Tomasello 1999, Nikonova 2007, Elizarova 2005, 
Sazonova 2008 va b.].  

V.Z.Demyankov idrokni quyidagicha ta’kidlaydi: “Idrok inson ongida ma’nolarning 
shakllanishini va ma’nolardan madaniyat doirasida foydalanishni ta’minlaydi, - ma’noni ushbu 

madaniyatga mansub kishilarning umumiy mulkiga aylantiradi” [Demyankov 1994: 25]. [Langacker 
1994]. 

Madaniy jamoalarning a’zolari turli xil kommunikativ tadbirlarda  oʻz madaniy bilimlari bilan 
oʻrtoqlashadilar. Madaniy konsepsiyalar, madaniy modellar, toifalar va chizmalardan xabardor 
boʻlish muhimdir. Madaniy modellar ijtimoiy guruh a’zolari tomonidan subyektlararo 
taqsimlanadigan kognitiv qolip sifatida tushuniladi. [D'Anrade 1995: 112].  Til va madaniyat 
oʻrtasidagi aloqalar bitta aniq muvofiqlikka ega emas yoki bir-biriga umuman aloqasi yoʻq [Holland, 
Quinn 1995: 3-40]. Madaniy modellar til bilan murakkab, ammo samarali tarzda oʻzaro bogʻlangan. 

Charlz Filmorning leksikografik tadqiqotlari til va madaniyatni oʻrganishda ma’lum bir voqea 
boʻldi. Uning semantik freymlar konsepti  leksikologiya va leksikografiya sohasidagi koʻplab 
tadqiqotlarni yuzaga keltirdi [Fillmore, Atkins 1992]. Djordj Lakoffning konseptuallashtirish 
boʻyicha tadqiqotlari lisoniy turkumlash bilan bogʻliq madaniy modellarni tahlil qilishda oʻz aksini 
topdi. Dr.Djonsonning aytishicha, til “fikr uchun kiyim”, etnolingvistlar Edvard Sepir va Benjamen 
Uorf tabiat ona tillar tomonidan ajratilgan chiziqlar boʻyicha boʻlingan, deb ta’kidlaydilar. Har bir 
lingvomadaniyatda, shubhasiz, uning oʻziga xos ma’nolari mavjud boʻlib,  ular lisoniy shakllarda 
ham,  ijtimoiy-madaniy hayot  tarkibida ham aks etadi. Dunyoning antroposentrik qadriyatli milliy 
lisoniy manzarasida konseptlar  lisoniy jamiyatning har bir a’zosi uchun  shaxsiy va ijtimoiy tajribani 
belgilaydigan semantik “yigʻindi”dir [Stepanov 1997]. Eng muhim konseptlar – bu hissiy, axloqiy, 
estetik,  ekzistensional, xulq-atvor va boshqa konseptlardir. 

Qiyosiy tipologik tadqiqotlar turli tillarda umumiy va oʻziga xos xususiyatlarni aniqlashga 
asoslanadi. Shu oʻrinda, har qanday tilda ma’nolarning olamni oʻziga xos tarzda anglash orqali 
shakllanishini va barcha tillar uchun  olam manzarasiga xos boʻlgan asosiy toifalar mavjud ekanligini 
tan olgan holda, olamning lisoniy manzarasi ham universal, ham differensial elementlarni oʻz ichiga 
oladi, deb ta’kidlash maqsadga muvofiqdir. Lisoniy madaniyatlarning har birida konseptosfera olam 
manzarasining aksiologik jihatdan noaniq yoki qadriyatli jihatdan aniqlashtirilgan majmuaviy aks 
etishidir. Nemis sosiologi Maks Veber har bir milliy madaniyat voqelikning eng qadriyatli tarkibiy 
qismlarini ramziylashtirishini ta’kidlaydi [Veber 1990: 374-375]. 

Tildagi koʻplab farqlar tajriba va  fikrlashdagi farqlarni aks ettiradi. Har bir til dunyo 
toʻgʻrisidagi muayyan qarashni oʻzida mujassam etadi. Har xil tillar  boshqa-boshqa qarashlarni aks 
ettiradi, milliy tillarda soʻzlashuvchilar dunyo toʻgʻrisida  turlicha tasavvurlarda fikr yuritadilar. 
Ma’nolar jamoaviy falsafa va dunyoqarashni keltirib chiqaradigan jamoaviy tajribadan hosil boʻladi. 
Olam manzarasi  odamlarning atrof muhit, bir-biri bilan oʻzaro ta’sirini dasturlashtiradi. Har bir tilda 
olamning oʻziga xos lisoniy manzarasi mavjud boʻlib, u insonning hayotdagi oʻrni, uning ijtimoiy, 
madaniy, shaxslararo va boshqa munosabatlari, tirik mavjudotlar va ularning harakatlari, me’yorlari, 
qoidalari toʻgʻrisidagi tasavvurlarning jamoaviy toʻplamini aks ettiradi [Nikonova 2006, Gunyashova 
2007, Krasavskiy 2001, Kubryakova 2008]. 

Olamning lisoniy manzarasi tilga konseptual tuzilmalar va chizmalarni aks ettiradi. 
Konseptlar barcha madaniyatlar uchun qay darajada universal ekanligini anglash uchun inson 
tafakkurining mohiyatini oʻrganish kerak. Bir tomondan,  barcha odamlar uchun umumiy boʻlgan 
kognitiv tuzilish, bilim va fikrlash jarayonlarining tabiati madaniy farqlardan ustun boʻlishi kerak. 
Boshqa tomondan, inson bilimining katta qismi til vositasida oʻziga xos madaniy matnlardan 
orttirilishini, shu tariqa til va madaniyat  egallanayotgan bilimni tasniflashi va shakllantirishini, bunda 
hatto oʻziga xos tarzda qoʻllanadigan kognitiv jarayonlar ham  boʻlishi mumkinligini unutmaslik 
kerak. Muhimi shundaki, milliy madaniyat qadriyatlarini shakllantirish uchun asos boʻlgan ona, vatan, 
ozodlik, muhabbat  kabi bir qator konseptlar universal hisoblanadi. 

A.Vejbiskayaning ta’kidlashicha, har bir tilda madaniyatning eng muhim qadriyatlarini aks 
ettiruvchi “kalit soʻzlar”da ifodalangan oʻziga xos  asosiy konseptlari mavjud. U madaniyatlarni 
asosiy konseptlar orqali oʻrganish va taqqoslash mumkin va bunga imkon beradigan analitik vositalar 
sifatida lisoniy universaliyalarga asoslangan “tabiiy semantik metatil” xizmat qiladi, deb uqtiradi 
[Wierzbicka 1997]. 

Onalik homiladorlik va bola tugʻish bilan chegaralanmaydi. U onaning onalik hayotini 
belgilovchi hodisa hisoblanadi. Haqiqiy onalik oʻziga xos  xususiyatlari -  yaratish, nasl berish, 

oziqlantirish, qarab turish, himoya qilish va sevish qobiliyati bilan ajralib turadi. Onalik ona va bola 
oʻrtasidagi oʻzaro munosabatlarning faol xususiyatlarini va oilaviy roli bilan bogʻliq harakatlarni oʻz 
ichiga olgan murakkab hodisadir. Onaning bu xususiyatlari  ajralmas boʻlib, ular barcha 
madaniyatlarga ham birdek xosdir[Meise 1995]. 

Ma'lumki, har xil tillar madaniyatlarning xilma-xilligi tufayli semantik konseptual 
tuzilmalarning oʻxshash emasliklarini namoyish etadi. Bunday madaniy farqlar nemis, oʻzbek va 
boshqa tillar oʻrtasida ham mavjud. Bunday tafovutlarning tipik namunasi ushbu tillardagi Ona 
tushunchasining semantik tuzilishi va uni verballashtiruvchi vositalardir. Agar barcha jamoalar uchun 
universal boʻlgan konseptlar ham mavjud boʻlsa, ular oddiy konseptosferaga taalluqlidir.  

Tabiiyki, Ona konsepti, dastlabki konseptlardan biri boʻlib, inson mavjudligining asosiy 
tushunchasi hisoblanadi. Yana bir tomondan, ushbu konsept madaniy va ijtimoiy ahamiyatga ega 
boʻlib, har bir etnik guruhning axloqiy, estetik, pragmatik va boshqa nuqtai nazardan baholovchi 
qarashlarini aks ettiradi. Ona konseptining kognitiv-freymli va  madaniy ahamiyatga ega  ikki xil 
tuzilishi haqida gapirish mumkin. Ona soʻzi har qanday tildagi eng muhim soʻzlardan biri boʻlib, 
azaldan antropologiya, semantika, madaniyatshunoslik, kognitiv tilshunoslik, mifologiya va boshqa 
fanlar sohalaridagi tadqiqotchilarning asosiy mavzularidan boʻlib kelgan. Deskriptiv mantiqda 
Mutter/Ona  konsepti ayol va ona konseptlarining kesishishi sifatida taqdim etiladi: ona bir vaqtning 
oʻzida ham ayol, ham onadir. Bu ikki konsept oʻzaro munosabatlar doirasida  Inson/Shaxs, ya'ni jinsi 
bor va bolasi bor maxsus konseptlari sifatida belgilanadi. 

